
oajiboye@unilag.edu.ng 

 

DOI : https://doi.org/10.5281/zenodo.20767252 

 

Àṣamọ̀ 

Awo Ògbóni jẹ́ ẹgbẹ́ ìmùlẹ̀-ajẹmọ́ṣẹ̀ṣe àti àṣà  Yorùbá. Ẹdan sì ni àmì ìmùlẹ̀ ẹgbẹ́ náà àti imọlẹ̀ tí 

wóṇ ń bọ. Ṣíṣe àtúpalẹ̀ Ẹdan Ògbóni ní ìbámu pèḷú àṣà àwùjọ Yorùbá ni kókó àpilèḳọ yìí. Iṣẹ́ yìí 

mú àtúpalẹ̀ Ẹdan Ògbóni ní ọ̀kúnkúndùn kí àwọn tí wọn kì í ṣe ọmọ ẹgbẹ́ Ògbóni lè ní òye lórí bí 

Ẹdan ti ṣe pàtàkì tó àti ìwúlò rẹ̀ nínú awo Ògbóni àti ní àwùjọ Yorùbá lápapọ̀. Tíọ́rì Ìfàmìparokò 

(Semiotics) ni a fi ṣe àtúpalẹ̀ iṣẹ́ yìí. Tíọ́rì Ìfàmìparokò jẹ́ ìlànà ìbánisọ̀rọ̀ láì ṣe àmúlò ọ̀rọ̀ ẹnu. Àmì 

lílò pọ́ń-ń-bélé gẹ́gẹ́ bí ọ̀mọ̀ràn ilẹ̀ Amẹ́ríkà C. S. Pierce ti ṣe àgbékalẹ̀ iṣẹ́ rẹ̀ ni a mú lò nínú iṣẹ́ 

yìí. Ọ̀nà tí a gbà ṣe àkójọpọ̀ détà ni ṣíṣe ìfọ̀rọ̀wánilẹ́nuwò lọ́dọ̀ àwọn àbẹ́nà ìmò ̣tí wóṇ jẹ́ ọmọ ẹgbẹ́ 

Ògbóni. Bákan náà ni a ṣe àmúlò àwọn ìwé àti jọ́nà tí wóṇ wà ní àrọ́wọ́tó wa. Akáse, a tún ṣe 

àmúlò ẹ̀rọ ayélujára. Àbájáde iṣẹ́ yìí ṣàfihàn Ẹdan Ògbóni gẹ́gẹ́ bí abiyamọ tí ó múlele nípa kí 

àwùjọ ọmọnìyàn ó lè máa dẹ tàbí búre ̣́kẹ nítorí kí ó má ba à parun. Iṣẹ́ yìí tún ṣe àfihàn  idẹ àti èlè 

gẹ́gẹ́ bí irin tí wóṇ fi ṣẹ̀dá Ẹdan Ògbóni. 

 

Àwọn kókó ọ̀rọ̀: Ẹdan, Èlè, Idẹ, Irin, Ògbóni 

 

1. Ìfáárà 

Ọ̀kan pàtàkì nínú ẹgbẹ́ awo ìbílẹ̀ Yorùbá ní Ògbóni. Ọ̀nà méjì tí awo Ògbóni pín sí ni ìbílẹ̀ tí wóṇ 

tún ń pè ní àbọ́ríjìn (Aborigin Ogboni Fraternity (AOF)) àti ìgbàlódé tí wóṇ ń pè ní (Reformed 

Ogboni Fraternity (ROF)). Àwọn méjèèjì ló ń ṣe àmúlò Ẹdan. Oríṣiríṣi irin ni wóṇ fi ń ṣe Ẹdan. 

Ẹdan tí wóṇ fi idẹ ṣe wà, èyí tí wóṇ fi òjé ṣe ń bẹ, èyí tí wóṇ fi bàbà ṣe àti èyí tí wóṇ fi èlè tàbí irin 

dúdú ṣe tún je ̣́  àrà o ̣̀ to ̣̀ . Àwọn aṣudẹ ni wọ́n ń fi idẹ da Ẹdan. Àwọn àgbà ọ̀mọ̀ràn a sì máa fi ẹdan 

ṣe oríṣiríṣi nǹkan tí wóṇ bá fẹ́. Àwọn àgbà ìṣègùn a máa fi ẹdan ṣe arọ́bi tàbí àgbélépọ̀tà. Wóṇ tún 

máa ń lò ó fún àwúre àti oṣólẹ̀. Kódà o tún wúlò fún oògùn akọ̀yà. Wóṇ máa ń fi ẹdan aṣọ́bodè ni 

ìloro ìlú, lẹ́nu odi abúlé àti àwọn ọ̀nà àbáwọ̀letò gbogbo ge ̣́ge ̣́  bí àbò Inú àṣà àwùjọ Yorùbá náà ni 

gbogbo èyí ti jẹyọ. 

 

Àfojúsùn iṣẹ́ yìí ni fífi ojú àṣà àwùjọ ṣe àtúpalẹ̀ Ẹdan nínú awo Ògbóni ìbílẹ̀ ni ilẹ̀ Yorùbá. Gẹ́gẹ́ 

bí Ilésanmí (2013:73) ti ṣe àlàyé, Ẹdan ni àmì àti òrìṣà awo Ògbóni. Bí Ẹdán ṣe jẹ́ àmì tí ó tún jẹ́ 

òrìṣà awo Ògbóni yìí ló jẹ́ kí ó ṣe pàtàkì láti ṣe àtúpalẹ̀ rẹ̀ ni ìbámu pèḷú àṣà àwùjọ Yorùbá. 

Lawal (1995:37) sọ pé 'Ẹdan Ògbóni is a coupled male and female brass figures with iron stems 

joined with chain at the heads'. Ìyẹn ni wí pé, Ẹdan Ògbóni jẹ́ ère méjì tí wóṇ fi idẹ dà tí wọ́n fi èlè 

ṣe ẹsẹ̀ wọn tí wóṇ sì fi ẹ̀wọ̀n so orí wọn pọ̀. 

 

Ìmọ̀ ẹ̀rọ̀ ìwakùsà láwùjọ Yorùbá fi yé wa pé nǹkan àlùmóọ́ṇì ilẹ̀ Yorùbá ni àwọn irin bí bàbà 

(bronze), fàdákà (silver), idẹ (brass), èlè (iron), òjé (lead) àti wúrà (gold). Àpilèḳọ yìí rí àrídájú pé 

mẹ́ta nínú àwọn irin wọ̀nyí ni wóṇ fi jin àwọn òrìṣà ìbílẹ̀ Yorùbá kan. Gẹ́gẹ́ bí àpẹẹrẹ, Ọbàtálá ni 

wóṇ fi òjé jin, wóṇ fi èlè jin Ògún wọ́n sì fi idẹ jin Ọ̀sun. 

 

Nínú ìwádìí wa, a rí àrídájú pé méjì nínú àwọn irin wọ̀nyẹn ni wóṇ fi rọ Ẹdan Ògbóni. Idẹ ni wóṇ 

fi da Ẹdan, èlè ni wóṇ fi ṣe ìtìsẹ̀ rẹ̀, bẹ́ẹ̀ sì ni èlè ni ẹ̀wọ̀n tí wóṇ fi so orí takọtabo ère méjèèjì pọ̀. 

Idẹ tí ó jẹ́ àmì Ọ̀sún jẹ́ àrokò abiyamọ, ọlá àti ẹwà. Idẹ kìí dípẹtà bẹ́ẹ̀ sì ni kìí dógùn-ún. Àwọn 

àgbà ọ̀mọ̀ràn a máa sọ pé ikán kì í mu idẹ, òrìrò kì í ro òjé. Ẹ̀rí tí wóṇ ń fi lélẹ̀ nínú ìpèdè yìí ni pé 

idẹ àti òjé kì í bàjẹ́. Ewé awẹdẹ ni àwọn Yorùbá fi ń wẹ idẹ. Etí odò tàbí ile ̣̀  àbàtà ni a ti máa ń sábà 

rí ewé yìí. Wọn máa ń fi wẹ esì tàbí ìpín burukú dànù.Ewé awẹdẹ wúlò púpọ̀ nínú ètùtù atúnpìn-

ín-yàn, ògo ríràpadà àti oògùn atóríṣe. Ìdí nìyẹn tí àwọn èèyàn fi máa ń sọ pé:  

Awẹdẹ wẹ orí mi 

Awẹ̀rìṣà wẹ orí mi.  

Ewé òroǹbó ni wóṇ fi ń wẹ bàbà ní tìrẹ. Ìdí nìyí tí àwọn àgbà tún fi máa ń sọ pé Oníbàbà 

ló ni òroǹbó, Onídẹ ló ni awẹdẹ. 

Àwọn Ògbóni gbàgbọ́ pé idẹ tí ó jẹ́ àmì Ọ̀sun ni àrokò abiyamọ, ọlá àti ẹwà tí ó jẹ́ àṣẹ tí ó wà lára 

Ẹdan Ògbóni. Torí náà Ẹdan Ògbóni ni agbara láti sọ àgàn di ọlọ́mọ, Ẹdan lè sọ alábìíkú di alábìíyè 

bẹ́ẹ̀ sì ni ó tún lè sọ òtòṣì di ọlọ́rọ̀ tí onítòḥún bá ti sìn ín tọkàntọkàn tí kò sì hùwà ọ̀dàlẹ̀. Bákan náà 

ni gbogbo nǹkan ẹni tí ó bá sá di Ẹdan Ògbóni á máa rẹwà si, ìbàjẹ́ kankan kò sì ní ba láyé rẹ̀. 

 

Èlè jẹ́ àmì Ògún tí ó dúró fún agbára àti ìṣẹ́gun torí náà àwọn ògbóni gbàgbọ́ pé àṣẹ agbára àti 

ìṣẹ́gun wà lára Ẹdan Ògbóni. Lawal (1995: 38) tile ̣̀  sọ pé Ọbàlùfọ̀n Ògbódirin ni alágbẹ̀dẹ àkọ́kọ́ 

ní Ilé-Ifẹ̀ bẹ́ẹ̀ náà ló tún jẹ́ ọba. Ó sọ àsọyé pé Ògbódirin pẹ́ kánrin lórí ipò ọba, lílé sì ni wọ́n le 

kúrò lórí ìtẹ́ nígbà tí ìjọba rẹ̀ ṣú wọn. Orúkọ Ògbódirin yìí ni àwọn ògbóni sọ di ìfọ̀rọ̀pàrokò tí wọ́n 

fi ń kí ara wọn ní Ogbó atọ́!  Ìwúre ẹ̀mí gígùn àti àtúbòṭán rere fún àwọn ọmọ ẹgbẹ́ ní ìtumọ̀ rẹ̀. 

 

Wàyí ò, ẹ jẹ́ kí a wo Ẹdan Ògbóni fúnra rẹ̀ yàtọ̀ sí àwọn irin tí wóṇ fi ṣe àgbékalẹ̀ rẹ̀. Ère ìbejì 

takọtabo Ẹdan Ògbóni jẹ́ àmì ìṣọ̀kan láàárin takọtabo ní àwùjọ Yorùbá lápapọ̀. Tokótẹpọ́n akọ Ẹdan 

kò farasin bẹ́ẹ̀ sì ni tòbòtọyàn abo Ẹdan ló hànde. Ìtumọ̀ èyí ni pé àwọn ẹ̀yà ara tí àwọn èèyàn 

àwùjọ fi ń ṣe abiyamọ kò sápamọ́. Èyí túmọ̀ sí agbára ìṣabiyamọ tàbí ìbísí àti ìrẹ̀si. Odù Ifá Òdí 

Méjì náà jẹ́rìí sí ìgbéyàwó àti abiyamọ ṣíṣe báyìí pé: 

Funfun niyì eyín 

Ẹ̀gùn gàgàrà niyì ọrùn 

Ọmú ṣìkìṣíkí niyì obìnrin 

A dífá fún Èjì Odi 

Tó ń sunkún àìlóbìnrin 

Tó ń fojoojúmọ́ káwọ́bọtan 

Èrò Ipò 

Èrò Ọ̀fà 

Ìgbà ìdí di méjì náà la dọlọ́mọ. (Abímbọ́lá, 1983:54) 

Àwọn Yorùbá a tún máa pa òwe pé okó kan, òbò kan kì í bímọ tì. Ìgbàgbọ́ Yorùbá tí Ifá yìí fìdí rẹ̀ 

múlẹ̀ ni pé lílo okó àti òbò lásìkò tí ọkùnrin àti obìnrin bá bá ara wọn sùn yẹ kí ó yọrí sí oyún níní. 

Kí obìnrin sì fi oyún náà bímọ àbíyè. 

 

Èro wọn ni wí pé bíbímọ àbíyè ni kò ní jẹ́ kí àwùjọ ó parun tí ìran ènìyàn kò fi ní tán ní orílẹ̀ ayé. 

Àwọn Ògbóni fi yé wa pé abiyamọ ayé ni Ẹdan Ògbóni. Orúkọ mìíràn tí wóṇ tún ń pè é ní Ìyá 

Ayé. 

Àwọn Ògbóni a máa fa arò báyìí pé: 

Lílé:  Ọmú ìyá dun 

Ègbè: Ṣe ni a jọ mu ún. 

 

Èrèdí orin yìí ni pé àwọn Ògbóni gbàgbọ́ pé ọmọ ìyá kan náà ni gbogbo àwọn. Wọ́n tún máa ń farò 

pé: 

Ìpọ̀nrí awo ọ̀kan ni 

Òye tiwa nípa fífà tí àwọn Ògbóni ń farò Ọmú ìyá dùn, ṣe la jọ mu ún àti ìpọ̀nrí awo ọ̀kan 

ni wí pé okùn tí ó so gbogbo ọmọ ẹgbẹ́ Ògbóni ni Ẹdan Ògbóni. Wọ́n a tún máa farò pé:  

Ọ̀kan ṣoṣo ni Ẹdan tí ó fi bí igba ọmọ  

Iṣẹ́ yìí fi ìdí rẹ̀ múlẹ̀ wí pé oríṣi méjì ni Ẹdan Ògbóni, ọ̀kan jẹ́ ìléwọ́ tí kò tóbi púpọ̀. Ògbóni 

lè fi èyí kọ́ ọrùn tàbí kí wóṇ fi sínú àpò ẹ̀wù tàbí àpò àbìràn 1wọn. A sì lè fi wé aago ọwọ́ tí à ń dè 

mọ́ ọrùn ọwọ́ lọ sí òde.  

 

Ẹdan Ògbóni ńlá kì í dédé ṣídìí kurò ní Ilédì. Ẹdan Ògbóni ńlá yìí náà ni òrìṣà tí àwọn awo Ògbóni 

ń bọ, ìdí rẹ̀ ni wo ̣́ n sì ti ń búra. Ibẹ̀ ni wọ́n ti ń múlẹ̀ lásìkò orò ìfinimawo. Ẹdan Ògbóni ńlá yìí ni 

a lè fi wé aago ńlá tí a gbé kọ̀ sí ẹ̀gbẹ́ ògiri nínú ilé ẹni.  

 

Àmì ìdánimọ̀ ni Ẹdan Ògbóni tí kò tóbi jẹ́. Kò sí ibi tí ọmọ awo kò lè lọ tí Ẹdan Ògbóni bá ti wà 

lára rẹ̀. Abájọ tí wóṇ fi máa ń farò pé: 

Lílé:   Òjíṣẹ́ Ẹdan kìí rá 

Òjíṣẹ́ Ẹdan kìí nù.  

Ègbè:   Kìí rá Láké 

            Kìí nù Lókò 

             Kìí nù Lọ́là,  

            Teé délé Ọ̀ràngún Ọlọmọ Ògbóyè 

 

2. Tíọ́rì Àmúlò 

Tíọ́rì lílò nínú iṣẹ́ akadá ni fífi ojú ìmò ̣sáyẹ́ǹsì ṣe àtúpalẹ̀ agbékalẹ̀ èrò ẹni. Tíọ́rì lílò a máa jẹ́ kí 

iṣẹ́ akadá gún régé, ó sì máa ń buyì kún un. Tíọ́rì Ìfàmìpàrokò tí a mo ̣̀  sí sẹ̀mìótííkì (Semiotics) ni 

a fi ṣe àtúpalẹ̀ ìwé àpilèḳọ yìí. Tíọ́rì Ìfàmìpàrokò jẹ́ ìlànà ìbánisọ̀rọ̀ láì ṣe àmúlò ọ̀rọ̀ ẹnu rárá. C. S. 

Pierce àti Ferdinand de Saussure ni aṣíwájú nínú àwọn agbátẹrù tíọ́rì Ìfàmìpàrokò. Sebeok (2001, 

p.15) sọ pé: 

Semiotic theory underscores the instinctive capacity of all living organisms to 

produce to produce and understand signs.  

 
1 Àbìràn je ̣́  àpò àpamo ̣́ wo ̣́  tí a fi aṣọ rán. 

(Tíọ́rì Ìfàmìpàrokò jẹ́ agbára àtinúdá àwọn ẹ̀dá abẹ̀mí láti ṣe àmì kí wóṇ sì tún ní 

àgbọ́yé àmì).  

 

Leech àti Onwuegbuzie (2008) ṣe àpèjúwe Ìfàmìpàrokò bí 'A science that explains the relationship 

between signs including talk and text and the intended specific meanings'. Kókó ohun tí wóṇ sọ ni 

pé sáyẹ́ǹsì tí ó ṣàlàyé ìbáṣepọ̀ láàrin àwọn àmì kanra ọ̀rọ̀ ẹnu àti àkọ́sílẹ̀ pẹ̀lú ìtumọ̀ wọn pàtó tí a 

ní lọ́kàn ni àmì lílò. Ìfàmìpàrokò Ajẹmáṣà ni tíọ́rì tí a fi ṣe àtúpalẹ̀ ìwé àpilèḳọ yìí torí pé òun ló ṣe 

rẹ́gí pẹ̀lú ṣíṣe àtúpalẹ̀ Ẹdan Ògbóni ní àwùjọ Yorùbá èyí tí ó jẹ́ àfojúsùn iṣẹ́ yìí. A pinnu láti ṣe 

àmúlò tíọ́rì yìí torí pé lára àṣà àwùjọ Yorùbá tí ó jẹ́ bárakú awo Ògbóni ìbílẹ̀ ni àmì lílò, ètùtù ṣíṣe, 

ẹbọ rírú, ère lílò àti òrìṣà bíbọ. A fi ìdí rẹ̀ múlẹ̀ pé Ẹdan Ògbóni ni àgbà nínú àwọn òrìṣà tí Ògbóni 

ń bọ  ère idẹ ni Ẹdan Ògbóni. Àdììtú ni Ẹdan Ògbóni lọ́dọ̀ àwọn ọ̀gbẹ̀rí, awo ló yé kò lè yé ọ̀gbẹ̀rí 

torí pé ọ̀gbẹ̀rí kò ní inú àkọ́rọ̀sí. Àtàrí ọ̀gbọ̀, ìyẹn àwọn o ̣̀ gbe ̣̀rì kò gbé ẹrù awo. 

 

3. Ojúṣe tí Ògbóni ń fi Ẹdan ṣe ní Àwùjọ 

Ògbóni jẹ́ èèkàn pàtàkì nínú ìṣèlú ìbílẹ̀ ní àwùjọ Yorùbá. Lára ojúṣe Ògbóni ni ṣíṣe orò ìpèbí fún 

ọba tuntun àti ṣíṣe ètùtù ìpínsẹ̀ fún ọba tí ó bá wàjà. Bẹ́ẹ̀ náà ni àwọn iṣẹ́ abẹ́nú kan wà tí Ògbóni 

ń ṣe fún àwùjọ. Ẹ̀wẹ̀, yàtọ̀ sí orò ìpèbí àti ètùtù ìpínsẹ̀ ọba tó wàjà, awo Ògbóni a máa ṣe ìpẹ̀tùsááwọ̀ 

ní àwùjọ. Lára àwọn ojúṣe wọn ni a ṣe alàyé ní ṣókí ní abala ìsàlè ̣yìí. 

 

3.1. Gbèsè sísìn 

Àwọn Ògbóni a máa ṣe àmúlò Ẹdan láti gba gbèsè. Akọ Ẹdan ni wọ́n máa gbé lọ sí agboolé 

òjigbèsè tí ẹni tí jẹ ní gbèsè bá ti lọ fi ẹjọ́ òjigbèsè sun Ògbóni. Kánkán bí ewé iná ṣe ń jó ọmọ ni 

àwọn ẹbí òjigbèsè yóò san gbèsè tí ènìyàn wọ́n jẹ. Àpẹẹrẹ burúkú ni kí Ògbóni fi Ẹdan sin gbèsè. 

Ṣe ni Ògbóni máa ń sọ gbèdéke ọjọ́ tí òjigbèsè gbọ́dọ̀ san gbèsè ọrùn rẹ̀ bí bẹ́ẹ̀ kọ́ Ẹdan yóò sí ojú 

idẹ tí í ṣe ojú agan2 wò wóṇ yàtọ̀ sí ojú òjé tí ó jẹ́ ojú ẹ̀rọ̀. Ilé tí wóṇ bá ti kùnà láti san gbèsè tí 

ènìyàn wọn bá jẹ máa ń tú tàbi di ahoroni tí wóṇ bá ti kùnà láti san gbèsè ọrùn wọn.  

 

Àṣà ìfẹdansingbèsè yìí a máa ba àwọn ènìyàn àwùjọ ilẹ̀ Yorùbá lẹ́rù torí náà gbogbo ọ̀nà ni wóṇ 

máa ń gbà nítorí kí ẹbí wọn má bàa kó wọn sí ìyọnu Ẹdan Ògbóni. A gbọ́ wí pé Ògbóni lè gbé 

dúkìá tà, kódà tó fi kan nǹkan abẹ̀mí bí odidi ènìyàn tí wọn bá rí ní agboolé òjigbèsè lábẹ́ àṣẹ Ẹdan.  

 

3.2. Ìjà tí ó bá mú ìtàjẹ̀sílẹ̀ dání  

Awo Ògbóni a máa fi Ẹdan yanjú aáwọ̀ tí ó bá mú ìtàjẹ̀sílẹ̀ dání yálà ìjà ààlà ilẹ́ ní àárín agboolé 

méjì (tàbí jù bẹ́ẹ̀ lọ) tàbí ààlà oko. Bí àwọn Ògbóni bá ti gbé Ẹdan sí orí ilẹ̀ tí ó fa aáwọ̀ kò sí 

ẹnikéṇi tí ó gbọ́dọ̀ dé ibẹ̀ mọ́ títí tí wọn yóò fi yanjú ọ̀rọ̀ náà. 

 

3.3. Fífi Ẹdan Ògbóni yanjú ọ̀rọ̀ ojì  

Àwọn Ògbóni a máa fi Ẹdan yanjú ọ̀rọ̀ ojì. Ohun tí Yorùbá ń pè ní ojì ni kí ọ̀rọ̀ obìnrin fífẹ́  di ìjà 

láàrin ọkùnrin méjì. Ọkùnrin kan lè yàn aya aláya ní àlè tàbí kí ọkùnrin yan obìnrin àfẹ́sọ́nà ọkùnrin 

mìíràn lọ́rẹ̀ẹ́. Bí ẹjọ́ ojì bá ti le sí bẹ́ẹ̀ náà ni ìdájọ́ yóò ṣe mọ. Ọkùnrin tí ó jẹ̀bí lè sanwó ìtàjẹ, wóṇ 

lè fi àṣẹ́ Ẹdan lé e kúrò ní ìlú, wóṇ lè fi àṣẹ́ lé tọkùnrintobìnrin tí wóṇ jẹ̀bí ẹ̀sùn kúrò láàrin ìlú. 

 

 

 

 
2 Èyí ni ojú akọ tàbí ojú èle. 

Nígbà mìíràn ẹ̀wẹ̀, wọ́n lè ta ẹni tí ó jẹ̀bí ẹ̀sùn ojì lẹ́rú. Wọ́n lè ṣe ìdájọ́ ikú fún, pàápàá tí ó bá ṣe 

ìyàwó awo ni ọ̀rọ̀ ojì jọ pa wọ́n pọ̀.  

Yàtọ̀ sí Ìpẹ̀tùsááwọ̀, Ògbóni a máa fi Ẹdan dẹ́rọ̀ àjàkálẹ̀ àrùn àti ìbínú àwọn àlùjànnú ní àárín ìlú. 

Àwọn Ògbóni lè bọ Ẹdan lorúkọ ìlú. Bákan náà ni wóṇ lè fi ewé ẹ̀rọ̀ wẹ Ìyá (Ẹdan) kí wóṇ sì fi 

omi ẹ̀rọ̀ náà wọ́n gbogbo ìlú tàbí àwọn ààyè kan ní àárín ìlú. Èyí ni kí àlàáfíà lè jọba, kí ó sì lé 

àwọn e ̣̀bùrú lọ tàbí pa wọn dànu pátápátá. 

 

4. Àgbálọgbábọ̀  

Fífi ojú àṣà àwùjọ ṣe àtúpalẹ̀ Ẹdan Ògbóni ni kókó tí àpilèḳọ yìí dá lé. Tíọ́rì Ìfàmìpàrokò ajẹmáwùjọ 

ni a fi ṣe àtúpalẹ̀ iṣẹ́ náà. A mẹ́nuba oríṣi àwọn irin tí wóṇ jẹ́ ohun àlùmóọ́ṇì Yorùbá gẹ́gẹ́ bí ìmọ̀ 

ẹ̀rọ̀ ìwakùsà tí fi ìdí rẹ̀ múlẹ̀. A sọ̀rọ̀ lórí àwọn òrìṣà tí wóṇ fi idẹ, òjé àti èlè jìn. A ṣe àtúpalẹ̀ àwọn 

ojúṣe tí awo Ògbóni ìbílẹ̀ tàbí àbọ́ríjìn ń fi Ẹdan ṣe ní àwùjọ yàtọ̀ sí ní àárín awo.  

A kìí bá oníṣu wà á dé ibi egùn. Abẹ́rẹ́ tó nínú ogún ológún, díẹ̀ tó nínú nǹkan oníǹkan. Ibi tí 

àtúpalẹ̀ wá nílànà àṣà àwùjọ lórí Ẹdan Ògbóni mọ lásìkò yìí rèé. Àmo ̣́  sáá, iṣẹ́ ìwádìí kò gbọdọ̀ 

dúró sójú kan daari. Nítorí náà, iṣe ̣́  ń te ̣̀síwájú.  

Ifá - Ọ̀rúnmìlà Organisation.  

Ṣotunde, F. I. (2012). Ẹ̀gbá Chieftaincy Institution. Ìbàdàn: F. I. Ṣotunde Publishers.  

 


